
39 izen 
Arrazoin pertsonalengatik Lon-

donen nengoen. Eta, Chelsea-tik 
aurrera, Thames ibaiko inguruak 
ezagutu nahi nituen. Mendebalde-
rantzakoak oraingoan. 

Eta horretara, autobus gorri fa-
matu horietako batean, gaikaldean 
sartu, eta Fulham auzoraino joan 
nintzen. Arrastiria epel, eliza zaha-
rreko zuhaiztiraino joan nintzen po-
lliki-polliki, eta hantxe ibai-hegian 
aurrera abiatu. Thames ibaia zabala 
da inguru hartan, eta Putney-go zu-
bia luze xamarra. 

Gero jakin dut, aitortuko dizuet, 
jauregi huraxe izan zela luzaz Lon-
don-go Apezpikuaren Uda-Egoitza 

Eta Fulham Palace delakoa Lon-
don-go pitxi-multzo harrigarriko 
beste atal bat dela. Bat-batean har-
losa gorri diztirante batek inarrosi 
ninduen. Zut ezarria, urrezko letrak 
zituen bi alderdietan. 

"International Brigade" irakurri 
dut aurrekaldean : «In honour of the 
volunteers who left Hammersemith 
and Fulham to fight in the Interna-
tional Brigade. Spain 1936-1939... 
to stop Fascism and save Liberty 
and Peace». Eta beherean, sinadura 
gisa, bi hitz bakar hauek: «No pasa-
rán». Sekulako zauskada batek as-
tindu ninduen, arrastiri ederraren 
malenkoniak azkartua. Harri gorriaz 
bestaldean, hiru zutabetan, gerrate-
an hildako 39 ezkertar bolondresen 
izenak irakurri ditut: Allender, Bird, 
Blackman, West, Row... 13 lerrotan. 
Jende apala, segurki. Jauntxorik ez 
lerrokada hirukoitzean. Gizon zin-
tzo ez-ezagun haiek, oraindik ustel-
kena nagusi ez zegoelarik, gu guz-
tion alde eman zuten dena; 
"International Brigade" miresgarri 
hura mamitu zutenen idealismo ha-
rrigarrian. Ohore zuei! 

Horregatik, irakurle, otoi: zu ere 
inoiz Fulham-en gertatzen bazara, 
hurbil zaitez oroitarri gorri horreta-
raino; eta izen haien aurrean, egizu 
gogoeta apur bat isilean. Nik lehen-
goan egin nuen bezala. Egizu zapal-
tzaileen kontrako borrokan hildako 
guztien oroimenez. 


